
Paur Kute Texarônikakamme
jamã pi'ôk kumrẽx no'ôk ne ja.
Paurmẽ ikjêbê Xira krĩ nhidjibê Pirpukam bôx

ne mekmã Jeju jarẽ. Nhym me kwỳ kum Jeju'ã
ujarẽnh mar prãm kêt ne prĩne aro ajkẽn kam Ar
kubê ijê. Nhym akati nhym me ajte bõm ar kumẽ
nhym ar mã me kurũm tẽ. Mãme kurũm tẽn kam
krĩbê Texarônikakam bôx ne ajte mekmã Jeju jarẽ.
Nhym me kwỳ rax ne tu Jejuo aminhõ. Nhym
kammekbê idjaer ajte mekmã ar kurêtuw. Nhym
kam Paur krĩbê Texarônika kurũm tẽ. Tẽn atemã
krĩ 'õkam bôx. Nhym Texarônikakam ar kute Jejuo
aminhõja arek abeno bikprõnho dja. Nhym Paur
ar kurũm tẽn aro aman te akubyn ar'ỳr tẽm prãme
ne kam Ximoxi ar'ỳr ano. Texarônikakam ar kute
Jejuo aminhõja kute arek Jeju kabẽnkôt ar amijo
ba rã'ã jabej kute ar omũnhmã ar'ỳr ano.
Nhym Ximoxi ar'ỳr tẽn bôx ne ar omũn kam

akubyn Paur'ỳr tẽ. Akubyn tẽ:n bôx ne Paurmã ar
arẽ,
—Ãm arkum Jeju kĩnhkumrẽx. Onĩj ar arek Jeju

kabẽnkôt ar amijo ba, ane. Nhym kam Paur ku-
man kam kĩnhkumrẽx ne arkum pi'ôk no'ôk. Mỳj'ã
ne Paur pi'ôk no'ôk? Bir, Paur kurê djwỳnh ne
Paur'ã kabẽn ne. Nãmme,
—Paur ne me amã 'êx. Nãm me amã akubyn

tẽmmã amijarẽ. Nãm 'êx. Nãm arĩk ar ba. Me bôx
kêtjapumũ, ane. Nãm ã Paur kurê djwỳnh 'ã kabẽn
ane. Nhym Texarônikakam ar ja arỳmme tyk jabej
Paur kukij. Ne kam ajte Jeju akubyn bôx jabej

kukij nhym Paur ja kunĩ'ã pi'ôk no'ôk ne. Tãm ne
ja.

1Ba ibêPaurnebaaramãpi'ôkno'ôkne. Xiramẽ
Ximoximẽ ne bar ar amã pi'ôk no'ôk ne. Krĩraxbê
Texarônikakam ar aje amim Jeju mar ne kôt aben
pydjiwãmã ne bar pi'ôk no'ôk ne. Metĩndjwỳnhbê
arBabãmnekamkrabêBẽnjadjwỳr JejuKrituarkôt
ne gar aben pydji, ar amã ne bar pi'ôk no'ôk ne.
GêMetĩndjwỳnh ar ajo djuwmex,Metĩndjwỳnhbê

gwaj Babãmmẽ Bẽnjadjwỳr Jeju Kritu ar ukaprĩkôt
ar ajo djuw mex ne ar ar ajo ba ne ar amã umar
mex jarẽ gar adjumarmex ne ar aba.

Paur kuteMetĩndjwỳnhmã arkamamikĩnh jarẽnh.
2 Nã bãm ar Metĩndjwỳnhmã ar akam

ikĩnhkumrẽx jarẽ ne kum ar ajarẽnh 'ãno dja.
3Mỳkam ne bar ar akam ikĩnh? Bir, ar aje tu amim
Jeju markumrẽx ne arỳm kôt aje amijo abakam
ne bar ikĩnhkumrẽx. Ne ajte ar amã Metĩndjwỳnh
jabêkôt arỳm kum adjàpênh raxkamdjwỳ ne bar
ikĩnhkumrẽx. Ne ajte ar aje arỳm Jeju Kritu jabej
mã adjumarkamdjwỳ ne bar ikĩnhkumrẽx. Gwaj
banhõ Bẽnjadjwỳr Jeju Kritu akubyn bôxmã ar aje
mãabej ajkamamakkamdjwỳnebar ikĩnhkumrẽx.
Kam ne bar ar akam ikĩnhkumrẽx ne gwaj
Babãmmã ar ajarẽ, gwaj banhõ Metĩndjwỳnhbê
gwaj Babãmmã ar ajarẽ.

4 Akmere ar, àpnhĩre ar, mrãmri ne arỳm
Metĩndjwỳnhkumarajabêkôt arỳm amijo ar apytà.
Kute ar ajo kra kadjy amijo ar apytà bar arỳm
kuma.

5Djãm Jeju'ã ar amã idjujarẽnhnyja kabẽn kajgo
got? Kati. Mrãmri ne ba ar amã Jeju'ã idju-
jarẽnhkumrẽx ne. Ãm Metĩndjwỳnh pyma kôt ne
bar mã ar amã Jeju kabẽn jarẽ. Djãm ar ba ne
bar ar amã ikabẽn jarẽ? Kati, ãm Metĩndjwỳnh
Karõ kabẽnkôt ne bar ar amã ikabẽn jarẽ. Ãm
Metĩndjwỳnh kabẽnja ne kajgo kêt. Ãm 'êxnhĩ kêt.
Tãm ne barmã kuman ar amã arẽ.
Nã bãm ar ar akam imexkumrẽx ne akrànmã ar

ar ajo iba. Gar arỳm prĩne ar ipumũn tu amim
ar ikabẽn markumrẽx. 6 Ar ikabẽn man ar ijã
amijakren Bẽnjadjwỳr Jeju'ãdjwỳ arỳm amijakre.
Ar ijã amijakren mã ar ikôt amijo aba. Nhym
kamme ar ajo ajkẽ. Ar aje Jeju markam ne me ar
ajo ajkẽ. Nãm me te ar ajo ajkẽ gar mã ajamako
ar ikabẽn mar tỳx mex ne. Ne tu ate akrãn tu
akĩnhkumrẽx ne. Nã gãm ar Metĩndjwỳnh Karõ
kabẽnkôt tu akĩnhkumrẽx nemã ar ikabẽnma.

7Nhym arỳm Akajakam ar kute amim Jejumar-
jamẽMatenikamarkuteamimJejumarjamekunĩ
arỳm ar apumũ, ar aje Jejukôt ar amijo abapumũn
arỳm ar ajã amijakren kute ar apyràkne ar ba. 8Ẽ,
ar ga ne gar memã Jeju'ã ajarẽ nhym Akajakam
ar jamẽ Matenikam ar jamẽ ne me arỳm kunĩ
Bẽnjadjwỳr Jeju'ã adjujarẽnh ma. Djãm me ajbit
ne me kuma? Kati, nã gãm ar me kunĩmã arẽ
nhym me arỳm kuman kam arỳm amũ abenmã
arẽ. Nhym me arỳm prĩne kuma. Nã gãm ar aje
amim Metĩndjwỳnh marja memã amijarẽ nhym
me arỳm prĩne kuma ne kam amũ aben djô'ã
abenmã ar ajarẽ. Nhym kam pyka kunĩkôt me
arỳm ar ajarẽnhbitma. Kamne bar ije arỳmmemã
ar ajarẽnh kêt.

9Me ja ta ne me ar imã ar ajarẽ. Me ja ta ne me
ar imã,
—Be, onĩj Texarônikakam ar ja ne arkum ar

akĩnhkumrẽx. Be, ga ar abôxkam ar kute ar amã
kabẽnmexbit jarẽnhjama, ane. Ne ajte ar imã,
—Be, Texarônikakam ar ja ne ar arỳm mỳjjao

we Metĩndjwỳnh karõ nhipêxja kangan arỳm
Metĩndjwỳnhkumrẽx, Metĩndjwỳnh tĩnjao aminhõ.
Ar kute amikadjy kum àpênhmã ne ar o aminhõ,
10 ne arỳm krakam amako dja. Metĩndjwỳnh kra
ne ar arỳm amiwỳr kam amako dja, ane.
Nãm me ã ar ajarẽnho ane. Mrãmri ne gar

Metĩndjwỳnh krabê Jejukam ama. Tãm ne tykkam
Bãm ajte akubyn o tĩn ne. Tãm dja ajte kàjkwa
kurũm bôx. Tãm ne gar kam ama. Tãm ne kubê
gwaj bapytàr djwỳnh ne Metĩndjwỳnh ngrykbê
gwaj bapytà. Godja Metĩndjwỳnh me axwekam
ngryk ne. Bãm ngrykbê godja Jeju arỳm gwaj
bapytà. Tãm ne bôxmã gwaj kam ama.

2
Paur arkam àpênhmex.
A Kô 1.12

1 Akmere ar, àpnhĩre ar, wãnh ar ar akam idjãm
ne kajgo kêtkumrẽx. Gar arỳm ama. 2 Ar awỳr ar
imõr kêtri ne me Pirpukam prĩne ar ijo ajkẽn ar
imã kabẽn punu jarẽ. Gar arỳm ama. Nãm me ja
te ar ijo ajkẽ bar ar amãMetĩndjwỳnh'ã idjujarẽnh
ny jarẽnh rã'ã ne. Metĩndjwỳnh ne ar imã tỳx
jadjà bar itĩn prãm kêt ne tu ar amã arẽ. Nãm me
te Metĩndjwỳnh'ã ar amã ar idjujarẽnhkôt kum ar
ikurê bar mã ar amã arẽ.

3Nã bãm ar ar amã,

—On ar tu amim Jejumarkumrẽx, ane.
Djãm kupa'ã ne bar ar amã arẽ?
Nàr djãmmỳjja 'õ prãme ne bar ar amã arẽ?
Nàr djã nã bãm ar ar amã ijêx? 4 Arkati,

Metĩndjwỳnh ta ne ar ijano bar tẽ. Nãm ar imã,
—Gora ar memã Jeju kukràdjà ny'ã ajarẽ, ane.

Nãm ã Metĩndjwỳnh ar imã ane bar kabẽnkôt me
akunĩmã 'ã idjujarẽnhmõ.
Djãm me abêngôkre* amã ikĩnh kadjy ne ba

me amã Metĩndjwỳnh'ã idjujarẽnh mõ? Kati,
Metĩndjwỳnh ta ar ikam kĩnh kadjy ne bar me amã
'ã idjujarẽnh mõ ne kum ar idjàpênh iba. Tãm ne
kute prĩne ar ikabi. Kum ar idjàpênhkôt ne arỳm
ar ipumũ.

5Djã nã bãm ar ar amã ijêx ne ar atãri ar amã,
—Bep ar amexkumrẽx, anen kam ar akàxã ar

ajã ikabẽn ne? Arkati. Arỳm ne gar imex pumũ.
Nàr djã nã bãm ar arĩk ar amã ijêx ne pi'ôk

kaprĩre prãme ar amã ikabẽn jarẽ? Kati,
Metĩndjwỳnh ta ne prĩne ar ikadjwỳnhbê ar ipumũ.

6Nàrdjãmwãkamar aje ar imãar imex jarẽnhmã
ne bar tẽ? Kati, Kritu kute ar ijanorkôt ne bar tẽ.
Nàr djãm atemã me ja'õ kute ar imã ar imex

jarẽnhmã ne bar tẽ? Kati, Metĩndjwỳnh ta ne kute
prĩne ar ipumũnh. 7 Kritu kute ar ijanor pumũnh
nhiràm ne bar ren ar amã,
—Amrẽ ar ar imãmỳjja ngã,
—Gopar ar imã apê, anene ren arỳm ikabẽno ar

akaty.

* 2:4 Apỹnhmeõ pyka djàri kunĩkôt neme kunĩ bêngôkre. Kubẽkà
jakamẽme kakrãtykmẽme babêngôkremẽ neme kunĩ: bêngôkre.

Nhym bep kati, ã ar ije anhỹr kêtê. Nã bãm ar
akrànmã ar ajo iba. Mrãmri neme nire kute amim
kra karàkam o djuwmex pyràk. Nã bãm ã ar ar ajo
ibao ane.

8 Ar imã ar akĩnh raxi. Kam ne bar prĩne arỳm
ar amã Metĩndjwỳnh kukràdjà ny'ã ajarẽ ne ar
itĩn prãm kêtkumrẽx ne. Djẽ ne ren me'õ kute ar
ibĩn prãm bar kam ren tu ate ikrãn mã ar amã
Metĩndjwỳnh'ã ajarẽ nhym kam me ren ar ibĩ. Nã
bãm ã imã ar akĩnh rax ane.

9 Akmere ar, àpnhĩre ar, ar akam ar idjãmkam
ar idjàpênh raxja gar omũ. Arngro'ãmẽ
akamàtkammẽ ar idjàpênhja pumũ. Bir mỳkam?
Ar ije pi'ôk kaprĩre'ã ar ajwỳr kêt kadjy. Ar ije kàj
bê ar amã Metĩndjwỳnh kukràdjà ny'ã idjujarẽnho
iku'êkam ije pi'ôk kaprĩre'ã ar ajwỳr kêt kadjy.

10 Nã bãm ar akrànmã: ar ar ajo iba. Nã bãm
ar ar ajo iba mexkumrẽx ne ar ar ajo iba. Ar
aje Jeju marja, ar ga ne bar akrànmã ar ar ajo
iban ijaxwe kêtkumrẽx ne. Ar imrãnhmexkumrẽx.
Nã bãm ar katàt amijo iba. Gar arỳm ar ipumũ.
Metĩndjwỳnhdjwỳ ne arỳm prĩne ar ipumũ.

11-12Nã bãm ar ar akunĩ:o ikrakumrẽx ne ar ar
ajo iba, ne ar akunĩmã ikabẽn jarẽn ar amã,
—KwãrĩkwãnhMetĩndjwỳnh kanga kêt. Gora ar

'ã angrà tỳx, ane.
Ne kam ajte me kaprĩmã kum,
—Kwãrĩk wãnh akaprĩ kêt. Metĩndjwỳnh dja ajo

kĩnh, ane.
Ne kam ajte ar amã,
—Gora ar mã Metĩndjwỳnh kabẽnkôt ar amijo

aba rã'ã ne, ane.

Ar aje ã anhỹrkam godja Metĩndjwỳnh ar akam
kĩnhkumrẽx. Metĩndjwỳnh ne ar kute gwaj bajo
ba djwỳnh. Tãm ne amiwỳr gwaj bajuw. Tãm
ne kute ar gwaj bapytàr ne ar kute gwaj bajo
bamã amiwỳr gwaj bajuw. Gwaj bamextire ne
õ pyka mexti:re, õ pyka ra:xkam ar babamã ne
amiwỳr gwaj bajuw. Kadjy dja gar katàt amijo
aba, Metĩndjwỳnh ar akam kĩnh kadjy.

Akubyn kute arkam amikĩnh jarẽnh.
13 Arỳm ne bar ar amã Metĩndjwỳnh kabẽn

jarẽ gar arỳm ama. Kam ne bar mã ar akam
ikĩnhkumrẽx ne Metĩndjwỳnhmã amikĩnh jarẽ. Djã
nã gãm ar mar kajgo got? Kati, nã gãm ar tu
markumrẽx. Nã gãm ar anhõkre kadjwỳnhbê,
—Djãm mebêngôkre kabẽn got? Kati,

Metĩndjwỳnh kabẽn ne ja, ane. Kôt ne gar arẽ.
Metĩndjwỳnh kabẽnkumrẽx ne ja. Metĩndjwỳnh ne
arỳm ta kabẽno katàt ar akrã dja, kamne gar arỳm
amrãnhmexkumrẽxmõ.

14 Ẽ, akmere ar, àpnhĩre ar, djãm wãnh
Texarônikakam, ar anhõ krôkambit ne me ar ar ajo
bikẽnho ba? Kati, mekbê idjaerkamdjwỳ ne me õ
krôkamme ar ar o bikẽnho ba, pykabê Djudêjakam.
Mekbê idjaer kwỳ ne ar arỳm Kritu Jejukôt aben
pydji. Nhym me kute Jeju mar kêt ar aro bikẽnho
ba. Gar ar anhõ krôkam me kute ar ajo bikẽnhja
pumũ. Aprakamã ar aje amimMetĩndjwỳnhmarja
neme arĩk ar me ajo bikẽnho ba.

15 Amrẽbê ne mekbê idjaer ta ar Metĩndjwỳnh
kabẽn jarẽnh djwỳnh paro ban kam arỳm
Bẽnjadjwỳr Jeju bĩn kam arỳm ar badjwỳ ar ijo

kurê djwỳnh ne. Arỳm o Metĩndjwỳnhmã ngryk
jadjànme kunĩkam amikrà ar o ba.

16Mã ne mekbê idjaer mekam amikrà on? Bir,
nã bãm ar ije me bajtem, me jamã Metĩndjwỳnh
kabẽn jarẽnho itẽm nhym kute me utàrmã nhym
mekbê idjaer mã: ar ikukrà ar o ba. Godja me ã
anen arek Metĩndjwỳnhmã ngryk jadjàro tẽ:n kam
arỳmMetĩndjwỳnhmã ngryk jadjàrmex ne. Nhym
kam arỳm Metĩndjwỳnh prĩne me axwe pãnh meo
ajkẽ.

Kute aro amak'ã kute arkum amijarẽnh.
17 Akmere ar, àpnhĩre ar, nã bãm ar ar akurũm

itẽm ngrire ne ar ajo ama: ne. Ne kam ar ije me
'uwtĩ tũm pyràk. Nã bãm ar ar ajo aman iba. Ne
te ije inhỹtã ar apumũnh prãme. 18Ne te akubyn
ar awỳr imõr prãme. Ibê Paur ne ba te akubyn ar
awỳr itẽmmã ikràn ikràn ikrànhymXatanajmã: ar
ikukrà.

19-20 Ẽ, Bẽnjadjwỳr Jeju akubyn bôxkam, kuka
kônh gwaj badjãmkam, nhym dja bar mex jarẽ? Ar
ga. Ar ga dja bar ar amex jarẽ ne kum,
—Be, ar ja ne ar mexkumrẽx ne ar ba. Arỳm

amar tỳx ne, ane. Be, ar ga dja bar ar ajo idjàmra
mõ. Ar ije kum ar ajarẽnhmã ne bar kam ama ne.
Mỳjbê ne ar ikĩnh djà? Ar ga. Texarônikakam ar ga
ne gar abêar ikĩnhdjà. NhymMetĩndjwỳnhdjwỳdja
ar imã ar amex jarẽ bar kam ikĩnhkumrẽx ne.

3
1-2 Nã bãm axwe ar akam idjumar ne kam

inhõkre kadjwỳnhbê amim,

—Birãm ijamak dja ibĩ, ane. Kam ne ba ar awỳr
Ximoxi janon kam ate: krĩbê Atẽnakam dja. Gwaj
bakamy Ximoxi ar ikôt Metĩndjwỳnhmã àpênh ba.
Tãm ne bar ar awỳr ano. Kute memã Kritu'ã
ujarẽnh ny jarẽnho baja tãm ne bar ar awỳr ano.
Kute ar amã tỳx jadjàr ne kute ar amã kabẽn
jarẽnhmã ne kute ar amã,
—Arỳm ne gar tu Jeju markumrẽx ne. Gora ar

'ã angrà tỳx, anhỹrmã ne bar ar awỳr ano nhym
tẽ. 3Birãmme kute ar ajo bikẽnh gar arỳm aje Jeju
kanga karõ ne bar ar awỳr Ximoxi jano nhym tẽ,
kute ar amã tỳx jadjàrmã ar awỳr ano nhym tẽ.
Be, mrãmri godja me arĩk ar ba gwaj bajo ajkẽ.

Arỳm ne Metĩndjwỳnh gwaj bajã amim karõ. Me
arĩk ar ba kute me baje Jeju maro bikẽnhmã ne
amimmebajãkarõ,mekutemebajobikẽnhgume
Jeju'ã bangrà rã'ã jabej amim me bajã karõ. Gar
arỳm ama.

4Ar akam ar idjãmkam ne bar arỳm ar amã arẽ.
Anhỹr djwỳnhràm ne bar ar amã arẽn ar amã,
—Gora ar ar ikabẽn ma. Godja me ar ar ajo

bikẽnho ba, ane. Be, kôtô. Nã bãm tu kônh kum
irkumrẽx gar arỳm ama.

5 Kam ne ba ar awỳr Ximoxi jano. Ije ar amar
prãmkute ibĩnkajgonebaar awỳrano, ijemarmã.
Ar aje Jeju kanga kêt jabej ne ba ar awỳr ano. Ar 'ã
angrà rã'ã jabejnebaarawỳrano. Nãbãm inhõkre
kadjwỳnhbê amim,
—Birãm arỳm godja Xatanaj arkum ar kute Jeju

kangamã arkum 'ã apnê nhym arỳm ar kanga.
Nhymarỳm ar idjàpênh, ar ije arkumarẽnhja arỳm
kajgo, ane. Nã bãm ã amim ikabẽn jarẽnho ane.

Ximoxi kute armex jarẽnh.
6Nhymbepkati. Nã bãm ar ar awỳrXimoxi jano

nhym ar awỳr tẽn ar akurũm tẽn bôx ne arỳm ar
imã ar ajarẽnh mextire ne. Bar kam ikĩnhkumrẽx
ne. Nã gãm ar tu aje Jeju markumrẽx ne 'ã angrà
tỳxnhymomũnbôxne ar imãarẽ bar ikĩnhkumrẽx.
Nhym ajte ar amãme abê jarẽ. Nãm ar imã,
—Onĩj ar ar ajo ama ne. Ar kute ar apumũnh

prãmã. Ar kute ar apumũnh prãm gar gadjwỳ aje
ar omũnh prãm kute aben pyràk, ane. Be, nãm
Ximoxi ã ar ajã ar imã anen ã ar ajarẽnho ane.

7Be, akmere ar, àpnhĩre ar, ar aje Jejumar tỳx ne
mã 'ã angrà rã'ãja ne omũn akubyn bôx ne ar imã
arẽ. O ar imã ar ikĩnh jadjà. Nãmme ja ar ijo ajkẽ.
Ar ijo ajkẽ bar idjumar punure ne kam irerekre.
Nhym bep ar ga ne gar ar imã kĩnh jadjà. 8 Jakam
ne bar arỳm ajte itỳxkumrẽx ne. Ar aje Bẽnjadjwỳr
mar ne 'ã angrà tỳx rã'ãkôt ne bar arỳm ajte 'itỳx
ne.

9 Jakam dja bar Metĩndjwỳnhmã ar akam ikĩnh
jarẽ. Mỳjkôt ne bar ikĩnh? Bir, ar akam. Ar ajemar
ne 'ãangrà tỳxkamnebar ikĩnhkumrẽxnekamgwaj
Batĩndjwỳnhmã amikĩnh jarẽ. 10 Akamàt kunĩkôt
arngro kunĩkôt ne bar amikadjy Metĩndjwỳnh
ma:ro iku'ê. Ar awỳr ar itẽm, gwaj baje abennhỹtã
aben pumũnh bar ije õbê ar amã Metĩndjwỳnh
kabẽn jarẽnho ino rer kêtja jarẽnh gar aje prĩne
amimmarmã. Kam ne bar amikadjy Metĩndjwỳnh
ma:rbito kuma.

11 Gora gê gwaj Babãmbê Metĩndjwỳnhmẽ gwaj
banhõ Bẽnjadjwỳrbê Jeju, gora gê ar ar ijano bar
kamwãm ar awỳr tẽ.

12Mrãmri ne gar arỳm amã aben jabên ar aba.
Gê Bẽnjadjwỳr abenã ar amã karõ gar amã aben
jabê rax. Amã aben jabê rax ne ar abeno aba.
Ne ar amã me kunĩ jabê, ar amã me kunĩ jabê
rax ne ar aba, ar amã me abê raxo kute ar imã
ar ajabê ja pyràk. 13 Kam dja Metĩndjwỳnh arỳm
ar ajo tỳx ne, gar arỳm 'ã angrà tỳx ne. Nhym
kamJeju akubynbôxkam gar ajaxwekêtkamamex-
tire ne ar aba. Gwaj banhõ Bẽnjadjwỳr Jeju dja
õ me ja kunĩo bôx. Õ me ja kunĩo bôx gu me
bajaxwe kêtkamme Babãmbê Metĩndjwỳnh kabem
bakumex. Gu me baje Jeju mar bakunĩ ajmã
bakute kêt ne Metĩndjwỳnh mexo bamexkumrẽx
ne dja, me Babãm kuka kônh dja.

4
Me kute katàt amijo baoMetĩndjwỳnh kĩnhmã.
Rô 12.9, 13.13; Kor 3.5

1Be, akmerear, àpnhĩrear, barprĩnearỳmaramã
arẽ gar arỳm ama. Ar ajeMetĩndjwỳnh kabẽnkôt ar
amijo aba nhym ar akam kĩnh kadjy ne gar arỳm
ama. Mrãmri ne gar arỳm ã anhỹr ar aba. Ba kam
ar ije ajte ar amã arẽnhmã. Bẽnjadjwỳr Jeju djô'ã
ajte ije ar amã arẽnhmã.
—Arek ar Metĩndjwỳnh kabẽnkôt ar amijo aba

rã'ã ne. 2 Amrẽbê ne bar ar amã ikabẽn jarẽ ga
arỳm ar ama. Bẽnjadjwỳr Jeju kabẽnkôt ar amã
ikabẽn jarẽ gar arỳm prĩne ama.

3 Metĩndjwỳnh ne arỳm ar ajã amim karõ. Ar
Metĩndjwỳnh mexo amextire ne ar aba ne ajaxwe
kêt ne ar abamã ne ar ajã amim karõ. Kam dja
gar aprõ prãm kêt ne abenbê prõo adjàkĩnh kêt ne

amextire ne ar aba. Nhym me nidjwỳ mjên prãm
kêt gar arek ar aba.

4-5Kam dja gar aprõ djwỳnh'ỳrbit tu abakumrẽx
ne ar o aba ne amexkumrẽx. Nhymbepme kàtàm,
me kute Metĩndjwỳnh mar kêt me tãm ne me prõ
prãmkam, kurẽkam tu arĩk prõ'ỳr ba. Nhym bep
kati, kwãrĩkwãnhmekmã nõ. Nhym bep ar ga dja
gar aprõ djwỳnh'ỳrbit aban 'ã apỹnh ne. Kwãrĩk
wãnh gar krô'ã meo aprõ kêt. Kwãrĩk wãnh gar
krô'ã meo amjên kêt. Ne kam arĩk ar aba kêt.
6Kwãrĩk wãnh akamykam amikrà ar o aba kêt ne
kubê prõo adjàkĩnh kêt. Mỳkam? Bir, Bẽnjadjwỳr
Jeju godja mỳjja ja kunĩo pãnh ne. Ẽ, kute o pãnh
kêtri ne bar anhỹr djwỳnhràm arỳm prĩne ar amã
arẽ gar ama.

7 Be, djãm gwaj arĩk ar baba kadjy ne
Metĩndjwỳnh amiwỳr gwaj bajuw? Kati. Arkati,
gwaj bamextire ne katàt bamrãnh kadjy. Katàt
me bamrãnh ne baje abenbê prõo badjàkĩnh kêt
kadjy neMetĩndjwỳnh amiwỳr gwaj bajuw.

8 Dja me'õ kabẽn ja mar prãm kêt djãm
mebêngôkrekabẽndjame'õmarprãmkêtne? Kati,
Metĩndjwỳnhkabẽndjamarprãmkêt. Metĩndjwỳnh
ta kute ar amã taKarõmex janor tãmdjame'õmar
prãm kêt.

9 Nã gãm ar amã aben jabê. Ar aje Jeju marja
ne gar amã aben jabê. Metĩndjwỳnh ne ar amã arẽ
gar kam amã aben jabê. Kam dja ba ar amã 'ã
pi'ôk no'ôk kêt ne. 10 Nã gãm ar amã aben jabê,
Matenikamarkute Jejukôtabenokamykunĩmẽne
gar amã aben jabê. Kam dja ba ar amã,

—Akmere ar, àpnhĩre ar, gora arek ar ã anhỹr ar
aba rã'ã ne, ane.

11Ba ajte ar amã arẽ,
—Gora ar abenkam akabôt katin ar aba.

Adjàkrê kêt ne ar aba. Kwãrĩk wãnh kikrekôt
mõr ne mỳjja pumũnh ne mỳjja mar ne arẽnho
aba kêt. Gora anhikrao adjàpênh aba. Tãm ne ba
arỳm amrẽbê ar amã arẽ. 12 Bir, mỳj kadjy dja
gar ar adjàpênh aba? Bir, me kàtàm kum ar akĩnh
kadjy. Kadjy dja gar ã ane. Mỳkam ne gar akwỳ ar
adjàpênh kêt ne aba? Ar apê ne ate amimmỳjja by
neme 'wỳr kêt.

Jeju akubyn bôxmã.
Kô k 15.51

13 Ẽ, akmere ar, àpnhĩre ar, ba ajte ar amã arẽ,
ar aje prĩne mar kadjy. Me arỳm tyk tũmja dja ba
ar amã arẽ gar ama, ar akaprĩ kêt kadjy. Nhym
bep me kute Jejukam amak kêtja dja me mrãmri
kaprĩ. Me ja'õ dja ty nhym me ja tu kaprĩkumrẽx,
tyk nhijukri Jeju'ỳr bôx kêtkam. Nhym bep gu me
ba dja gume ã bakaprĩ anhỹr kêtkumrẽx ne.

14 Jeju tyk ne akubyn tĩn. Tãm ne gu me arỳm
tu amim kamnhĩxkumrẽx ne. Dja me tyk ã Jejukôt
akubyn tĩn ane. Tãm dja gu me kuman tu amim
kamnhĩxkumrẽxne. Mrãmri godjaMetĩndjwỳnhme
tyk tũmja Jejumẽ ro'ã meo mõ,me kute amim Jeju
mar tyk tũmja dja Jejumẽ ro'ã meo mõ. Me kute
tu amim Jeju markumrẽxja, me tyk tũmja, me tãm
godja Metĩndjwỳnh Jejumẽ ro'ã meomõ.

15 Ẽ, Bẽnjadjwỳr ne ar imã arẽ bar ô'ã prĩne ar
amã arẽ, katàt ar amã arẽ. Gu me batĩnja dja gu

me me tykmã wa kêt. Bẽnjadjwỳr akubyn bôxkam
dja gume batĩn rã'ãjame tykmãwa kêt.

16 Bẽnjadjwỳr ta dja kàjkwa kurũm ruw ne kàj
bê me bamã akij ne amiwỳr me bajuw. Kadjy
mrãnh djwỳnh nhõ bẽnjadjwỳrmẽ dja ar me bamã
akij ne Metĩndjwỳnh nhõ mỳjja kute poti nhõkre
pyràk kakô. Nhym kam me kute amim Kritu mar
tyk tũmja,mekumrẽx tyknepykakamnõrjadjame
kumrẽx pyka kurũm katon wabi. Dja me akubyn
tĩn ne katon wabi.

17 Gu me batĩn rã'ãjamẽ dja gu me baro'ã wabi.
Me batĩn ne ar babaja dja gu me batĩn ne wabi.
Nhym bep me kumrẽx tyk ne pykakam nõrja dja
me kumrẽx akubyn tĩn ne kam me batĩn rã'ãjamẽ
abenã bôx. Gu me arỳm baro'ã Bẽnjadjwỳr'ỳr
wabi. Metĩndjwỳnh godja me baro'ã me babyn
Bẽnjadjwỳr'ỳr me bajo wabi. Kakrãkam dja me
babyn Bẽnjadjwỳr'ỳr me bajo wabi. Gu me kam
Bẽnjadjwỳr Jeju kajpa, kôk djàbêrkam dja gu me
kajpa nhym kam kàjkwamã me bajo mõ. Gu me
kam kôt ar baba. Ar baba rã'ã: ne. Dja gu me
Bẽnjadjwỳrkôt ar babao ino rer kêtmexne ar baba.
Ar baba rã'ã ar baba.

18Kamdja gar abenmã ikabẽn ja jarẽnho aban o
ar akaprĩbê abenmã kĩnh jadjà.

5
Meo bikẽnhdjà nhõ akati'ã ujarẽnh.
Mat 24.29;Mak 13.26; Ruk 21.25, A Ped 3.10

1 Ẽ, akmere ar, àpnhĩre ar, mỳj kadjy dja ba ar
amã 'ã pi'ôk no'ôk ne? Mỳjmytyrwỳ 'õkam nàrmỳj
akati 'õkam dja meo bikẽnh djà nhõ akati me'ỳr
bôxmã ne ba ije 'ã ar amã pi'ôk no'ôkmã? 2 Godja

me aêrbê Bẽnjadjwỳr Jeju kute meo bikẽnh djà nhõ
akati me'ỳr bôx. Arỳm ne gar prĩne ama. Me aêrbê.
Akamàtkammeàkĩnhĩme aêrbêmeũrkwãmã ngjêx
ne kute mekbê mỳjjao àkĩnho ba. Dja meo bikẽnh
djà nhõ akati ã me aêrbême'ỳr bôx ane.

3Kutemenire kra àn tokrykamkute kubê amijo
bipdjur kêtne kubê prõt kêtja pyràk. Mrãmri godja
meo bikẽnh djà arỳm ã me'ỳr bôxkumrẽx o ane,
nhym me kubê amijo bipdjur kêtkumrẽx. Dja me
abenmã,
—Be, arỳm ne gu me badjumar mexkumrẽx ne

ar baba. Godjamỳjja'õ ajmãmebajo kêtkumrẽxne,
ane. Me kute abenmã arẽnh rã'ã nhym me aêrbê
meo bikẽnh djà nhõ akati me'ỳr bôx, Bẽnjadjwỳr
kute meo bikẽnh djà nhõ akati me'ỳr bôx. Godja
me'ỳrbôxnhymmekubê amijo bipdjur kêtkumrẽx
ne 'õ kubê kator kêtkumrẽx.

4 Nhym bep kati, akmere ar, àpnhĩre ar, djãm
àtykri ar amrãnh got meo bikẽnh djà nhõ akati ar
ajaêrbê ar awỳr bôxmã. Kute me àkĩnhĩ me aêrbê
meũrkwã'ỳrmrãnhnengjêxpyràk. Nhymbepkati,
djãm ar ajaêrbê ar awỳr bôx kêtkumrẽx ne. Me mũ
ja'ỳrbit dja bôx. Me arĩk ar ba'ỳr dja bôx.

5 Nhym bep kati, ar ga ne gar a'ukam mrã, ne
arngro'ã mrã. Nã gãm arMetĩndjwỳnh kabẽnkôt ar
amijo aban kam kute a'uri ar amrãnh pyràk. Gwaj
banegwajakamàtkambabakêtkumrẽx,àtykribaba
kêtkumrẽx. Nhymbepme arĩk ba neme kute àtykri
me ba pyràk.

6 Kam dja gwaj a'ukam bamrãnhja, arngro'ã
bamrãnhja 'ã bano tỳx rã'ã ne babibãnh kêt ne ar
baba. Nhym bep me arĩk ar baja, àtykri ar baja
dja me wãnh arĩk ar ba. Nhym bep gwaj ba dja

gwaj ã anhỹr kêtkumrẽx ne ar baba. 7 Nhym bep
me Jejubê jãm krãjane kute arĩk akamàtkammeba
pyràk. Nhym me arĩk ar badjwỳ ne me kute me
bibãnhkam arĩk akamàt kô tykkam ba pyràk.

8Nhym bep kati, a'uri gwaj bamrãnhja dja gwaj
bajaxwe kêtkumrẽx ne ar baba. Ẽ, dja gwaj amijã
bano tỳx. Xatanaj ne kute gwaj bajaxwe'ã gwaj
bamã àpnênh prãmkumrẽx. Kam dja gwaj amim
Jejumar 'ãnodjanarekbamãmeabê. Kutemrãmri
ne me kute ngônho kubẽkà jangjênh nhym me te
kute me'ã kamjỳrja pyràk. Dja gwaj ã baje amim
Jejumar 'ãnobadjãmnebamãmeabêo ane. Nhym
kam Xatanaj te gwaj bajaxwe'ã gwaj bamã apnê.
Gwaj Jeju 'ãnodjanamiwỳrkamama. Kutemrãmri
ne me kute ngônho krãdjê tur nhym me te kute
kôo me ikwỳr kajgo ja pyràk. Dja gwaj ã baje Jeju
'ãnobadjãmneamiwỳrkamamakoanenhymkam
Xatanaj te gwaj bajaxwe'ã gwaj bamã apnê.

9DjãmMetĩndjwỳnhmebakamngryknekuteme
bajo bikẽnh kadjy ne amijo me bapytàn amimme
bajã karõ? Kati, kute me bapytàrmã ne me bajo
amiptà. Me banhõ Bẽnjadjwỳr Jeju Kritu ta ne me
bapytàn ar me bajo ba.

10 Ta ne me bapãnh tyn ajte me bakadjy tĩn ne.
Gume kôt bakunĩ batĩn ne. Dja gu me arỳm batyk
jabej nàr kon batĩn rã'ã jabej mrãmri dja gu me
bakunĩ ajte Jejukôt batĩnkumrẽx ne. 11Me akubyn
tĩn dja gar mã abenmã arẽ. Ne mã o abenmã kĩnh
jangij ne o abenmã tỳx jangij. Arỳm ne gar ã ane.
Jakam dja gar mã ã anhỹr atẽm rã'ã.

Akubyn ajte arkum 'ã karõ.
Gar 6.6; Xim k 5.17

12 Ẽ, akmere ar, àpnhĩre ar, dja gar prĩne ar kute
Jeju nhõ me jao ba djwỳnh kabẽn ma. Ar ja ne
ar prĩne ar ar ajo djuw mexo ba, Bẽnjadjwỳr Jeju
kabẽnkôt ar ar ajo djuwmexobanar amãàpênh ar
ba, ne ar ar akreo ba. Kam dja gar prĩne ar kabẽn
ma. 13Gora ar prĩ:ne ar kabẽnjaman amã ar abên
amã ar kĩnh. Ar akrànmã ar amã àpênhkam dja
gar amã ar kĩnhkumrẽx ne ar aba. Gora ar akunĩ
abenmã adjàkrê kêt ne amã aben jabên ar aba.

14 Ẽ, akmere ar, àpnhĩre ar, ba ajte ar ar amã
ikabẽn jarẽ. Godja me kum ukanga gar mekmã
kum,
—On adjàpênh ar aba. Onmỳjja kupê, ane.
Godjamekaprĩ garmemãkĩnh jangjê. Godjame

kute amim Jejumar rerek gar mekmã kum,
—On amim Jejumarmex ne 'ã angrà tỳx, ane.
Gora ar akunĩ abenmã akabẽn mexbit jarẽn

abenmã adjàkrê kêt ne ar abeno aba.
15 Godja me'õ ar ar ajõkam ar amikrào ba ga

amipãnh o abikẽnh kêt ne. Tu ate akrãn ar
aba. Godja gar abenkam adjukaprĩn ar aban me
kunĩkam adjukaprĩn ar aba.

16Gora ar akĩnh rã'ã rã'ã.
17Gora ar Metĩndjwỳnhmã akabẽn 'ãno dja.
18Gora ar myt kunĩkôtMetĩndjwỳnhmã kum,
—Aje imã mỳjja janorja ne mexkumrẽx. Ba

akam ikĩnhkumrẽx, ane. Adjumar mexkam nàr
apunukam nàr abikẽnhkam nàr mỳjja kute ajo
bikẽnhkam dja gar kum ã amijarẽnho ane ne 'ãno
dja. Ar aje mỳjja kunĩkam akĩnh ne aje kum ami-
jarẽnhmã ne Metĩndjwỳnh ar ajã amim karõ. Nãm
ã ar aje Kritu Jeju mar'ã amim karõo ane.

19-20 Dja me'õ Metĩndjwỳnh Karõkôt ar amã
mỳjja'õ jarẽ gar aprỳ kêt. Kwãrĩk wãnh
Metĩndjwỳnh Karõ ar amã kabẽn'õ jarẽ gar ate
akrã kêt. Dja gar ate akrã nhymarỳmMetĩndjwỳnh
Karõ ar amã kabẽn kêt ne. 21 Dja gar prĩne me
kunĩ kabẽn kabi. Dja me'õ kabẽnmex jabej gar tu
kabẽnmarkumrẽx ne kabẽnkôt ar amijo aba. Dja
me'õ kabẽn punu gar tu ate akrã.

22Be, goraar rũmapỹnhmỳjjapunudjàrikunĩmã
akre rax.

23 Gê Metĩndjwỳnh ta kute me bamã umar mex
jarẽnh djwỳnh prĩne amim ar amã mex jadjà gar
kam ta mexo amexkumrẽx ne ar aba. Me akunĩ
dja gar anhĩ pỹnhkôt amexo tuknĩn ar aba. Dja
me banhõ Bẽnjadjwỳr Jeju Kritu akubyn tẽ gu me
bamextire ne ar baba. Gu me bajaxwe kêt ne ar
baba. Ajmã bakute kêt ne ar baba. Badjumar
djàmẽ banhĩmẽ bakarõmẽ ajmã bakute kêt ne ar
baba. 24 Metĩndjwỳnh ta ne amiwỳr ar ajuw, ta
godja ar amãmex jadjà. Mrãmri godja ar amãmex
jadjà. Metĩndjwỳnh ne kabẽnkumrẽx. Mrãmri dja ar
amãmex jadjà gar amexkumrẽx ne ar aba.

25 Ẽ, akmere ar, àpnhĩre ar, ar badjwỳ dja gar
Metĩndjwỳnhmã ar ijarẽ.

26Araje Jejukôtabenoakamydjagar idjô'ãaben
pa krij.

27 Ba ar amã arẽ, Bẽnjadjwỳr kabẽnkôt ar amã
arẽ. Ije ar amã pi'ôk no'ôkja dja gar akamy kunĩmã
arẽ.

28GêgwajbanhõBẽnjadjwỳr JejuKrituukaprĩkôt
prĩne ar ajo djuwmex. Tãm ne ja.

